
Ụmịedemede 

Nchọcha a lebara anya na mmetụta nzuruụwa nwere n’ebe omenaala Igbo dị taa na mpaghara 

Ndịda Ọwụwa Anyanwụ Naịjirịa. Ebumnobi nchọcha a bụ ịchọpụta mmetụta nzuruụwa nwere 

n’ebe omenaala Igbo dị dịka nkwenye ndị Igbo, asụsụ Igbo, echichi, agụmagụ ọdịnaala, ewumewu, 

alụmalụ, ekpemekpe, ọrụ nkanaụzụ, ekike, nri, na amamiihe ọdịnaala Igbo. Otu ajụjụ nchọcha  ka 

e ji mee nchọcha a. Usoro nkọwa sọvee ka a gbasoro wee mee nchọcha a. Ndị e ji mee nchọcha bụ 

ụlọakwụkwọ sekọndịrị niile gọvmenti nwe na mpaghara Ndịda Ọwụwa Anyanwụ Naịjirịa. Usoro 

nhọrọ igwe ka a gbasoro wee họpụta ndị e jiri mee nchọcha a. Usoro nhọrọ ebumnobi ka e ji họpụta 

steeti atọ e jiri mee nchọcha. Onye nchọcha gbasọkwara usoro nhọrọ ebumnobi họpụta ndị okenye 

nke ndị nkuzi so n’ime ha ma ha dị iri atọ (30) ọ gbara ajụjụ ọnụ. Ngwa nchọcha e jiri mee nchọcha 

bụ ajụjụ ọnụ a gbara.  N’ịhazi ihe a chọpụtara, a gbasoro usoro nkọwa ndịna nweta ọsịsa ajụjụ ọnụ 

a gbara. Ihe a chọpụtara na nchọcha a gosiri na nzuruụwa webatara nnukwu mgbanwe n’omenaala 
Igbo taa, nke na a hapụzịrị omenaala na-emezi omenaelu. Site n’ihe a chọpụtara n’elu, onye 
nchọcha tụrụ alo mkpa ọ dị inye ma ndị nkuzi asụsụ Igbo ọzụzụ, ma ndị okenye obodo tinyere nne 

na nna gbasara mkpa ọ dị n’inyefe, ịkwalite na nchekwaba omenaala Igbo dka o si dibu na mbụ 

tupu nzuruụwa. 

Ọkpụrụkpụ okwu: Nzuruụwa, Mmetụta Nzuruụwa, Omenaala, Omenaala Igbo, Mgbanwe 

omenaala Igbo.  

Mkpọlite 

Nzuruụwa bụ ọkpụrụkpụ ihe chere ụzọ ebimndụ mmadụ ihu tụmadị ka o si gbasata ọnọdụ agụm 

akwụkwọ na omenaala. Nzuruụwa bụ ụzọ jikọtara ụwa niile ọnụ dịka o si gbasata ọkwa akụnụba, 

usoro ọchịchị, agụm akwụkwọ, omenaala na aka ọrụ mmadụ dị iche iche. Ka o sila dị, mpaghara 

ọmụmụ tinyekwara ndị ọka mmụta dị iche iche nyere nzuruụwa nkọwa dị iche iche ma nke a 

gbadoro ụkwụ na nhụtara dịkwazị iche iche ha nwere gbasara etu nzuruụwa si wee bido.  



 

Dika o si gbasata ndị Igbo na omenaala ha, Ofodile (2017 kewara nkọwa nzuruụwa agba atọ. Agba 

nzuruụwa nke mbụ bidoro n’afọ 1870-1944, a kpọrọ nzuruụwa agba ochie/ọkpụ, agba nke abụọ 

bidoro n’afọ 1945-1980, a kpọrọ nzuruụwa agba etiti, ebe agba nke atọ malitere n’afọ 1981 ruo 

taa, a kpọrọ nzuruụwa agba ọhụrụ. Nzuruụwa agba ochie a, bụ mgbe ndị Afrịka na mba ụwa ndị 
ọzọ bidoro inwe mmekọrịta site n’azụmahịa ogologo njem. Dịka o si gbasata ala Igbo, nzuruụwa 

malitere mgbe ha bidoro ịzụ ahịa ogologo njem tụmadị mgbe ha na-ebu ngwa nri dị iche iche agara 

ndị mba mmiri wee na-agbanweta ngwa ndị ha na-enweghị dịka nnu na azụ.  Ọ bụ site 

n’ịgbanwerịta ngwa ndị a ka ha si wee bido ịgba ahịa ohu n’ala Igbo nakwa na mba Afrika ndị ọzọ 

(Ugbor, & Dioka, 2019). Oge a ka ndị ọcha na-ebubatara ndị mba Afrịka ngwa ahịa dịka ụtaba, 

ngwa egbe, uwe na ihe ọzọ. Oge a, ka a kpọrọ oge “azụmahịa” n’ala Igbo bụ mgbe ndị mba ofesi 

kworo maka ịzụ ahịa were gbaraba ndị ala Afrịca dịka ndị nwoke ike dị n’obi, tozuru ihe e ji 
mmadụ eme, ndị nwaanyị na ụmụaka dịka ohu maka ịrụrụ ha ọrụ n’ugbo ha. N’ịkwado echiche a, 

ka Nnoli (2017) ji kọwaa na mgbe agba nzuruụwa ochie malitere bụ mgbe mmegbu na mkpagbu 

bidoro bawanye n’ala Igbo, ụfụanya na ikpe ikpe a kwụghị ọtọ dịkwazịrị ụba, tinyere ime nsọala 

megidere omenaala Igbo dịka ịtọ mmadụ n’ike.  
 

Agba nzuruụwa nke abụọ, bụ oge e guzobere mwube ọchịchị mbịara chịa. Ofodile (2017) kọwara 

n’oge a ka ndị ọcha batara ala Afrịka, ma kewaa Afrịka n’etiti onwe ha, ma nye iwu onye ọ bụla 

ịchị ọchịchị na mpaghara ọ bụla e kenyere ya. Nkewa ndị ọcha kewara Afrịka bụ nke ha mere na-

agbanyeghị agbụrụ onye si na ya, omenaala, asụsụ ha na ihe ndị ọzọ. Oge a, ka ndị ọcha mere ka 

ọ bụrụ iwu na ndị Afrịka niile ga-agbaso omenaala ha. Ka o sila dị, Ofodile (2017) kọwara na ndị 
Afrịka ekweteghị na nke a, nke na ha gbadoro ụkwụ ka onye ọ bụla mebe omenaala ha. Ofodile 

gara n’ihu wee rutu aka na ndị mba ofesi a, siri n’ụzọ iwebata ekpemekpe na agụm akwụkwọ wee 

webata nkwenye na ụzọ ebimndụ nke ha. 

 

Agba nzuruụwa nke atọ, bụ oge ala Afrịka nwere onwe ha site n’aka ndị ọchịchị mbịara chịa 

tinyere na ọ bụ oge ngwa nkanaụzụ dịzị n’obodo dị iche iche. Ka o sila dị, nnwere onwe a, 

egbochighị na ndị ọcha ka si n’okpuru na ụzọ aghụghọ atụziaka n’onye ha chọrọ ka ọ chịa ma ọ 

bụ ihe ha chọrọ ka e mee n’ala Afrịka ruo taa. Otu ihe ọzọ pụtara ihe bụ na ngwa nkanaụzụ erugo 

obodo dị iche iche na mba Afrịka aka. Site na nkọwa ndị a niile, o were anya na 

ebunobi e ji guzobe nzuruụwa bụ maka nkwalite mmekọrịta na ọganiihu n’etiti mba ụwa dịka o si 

gbasata ụzọ ebịmndụ mmadụ niile tinyere amamihe, na nka ha, site n’igosi ihe ndị a n’igwe 
nkanaụzụ dị iche iche. Nzuruụwa a nweela mmetụta n’ebe akụkọ ala, omenaala, ndọrọndọrọ 

ọchịchị, ọkwa akụnụba na ndị ọzọ na ndụ ndị Afrịka tụmadị n’ala Igbo.  Ka o sila dị, ihe nchọcha 

a lebara anya kpọm kwem bụ   ịchọpụta mmetụta nzuruụwa nwere n’ebe omenaala Igbo dị taa.   

 

Omenaala ka ndị ọka mmụta ụfọdụ kọwara n’ụzọ dị iche iche. Ihe dị mkpa ịmata bụ na nkọwa 

omenaala niile gbadoro ụkwụ n’ụzọ jikọtara ebimndụ mmadụ ọnụ maka ịhazi ọnọdụ ha. N’ịga 

n’ihu na nkọwa omenaala, Abel (2015) kọwara omenaala dịka njikọta agwa mmadụ nwetara site 

na gburugburu ya. N’echiche Igwe (2016) omenaala bụ agwa otu jikọtara ọnụ nke mmadụ na-

enweta site na mmekọrịta. Na nkọwa a, òtù ebe a nwere ike ịbụ mmadụ ole na ole họpụtara onwe 

ha, agbụrụ ma ọ bụ ọha obodo. Obi (2017) gara n’ihu kọwaa na omenaala bụ ọdịnaala nke agbụrụ 

bụ nke e ji ama ndị. Site na nkọwa niile a dị n’elu, e nwere ike ịkọwa omenaala dịka ihe niile e ji 

mara mmadụ bikọtara ọnụ n’ụdị obodo, mpaghara ma ọ bụ mba bụ nke gụnyere amamihe, 

nkwenye, nka, agwa, iwu na ọdịnaala, nke mmadụ na-anata iji sonye n’obodo ahụ. Nke a na-egosi 



na omenaala bụ ihe zuru obodo niile ọnụ tinyere ala Igbo ma bụrụkwa ihe na-ezipụta ndị bi 

n’obodo.  
 

Ndị Igbo bụ ndị bi na Ndịda Ọwụwa Anyanwụ Naịjirịa, na-asụ asụsụ Igbo. Asụsụ Igbo a so na 

mpaghara nke “KWA” sitere Niger Congo (Ekewo, 2012). Ekewo gara n’ihu kọwaa na ndị Igbo 

nwere olundị dị iche iche. E nwere steeti ise pụtara ihe na-asụ asụsụ Igbo na Naịjirịa, ma bụrụ nke 

gụnyere A bịa, Anambara, Ebonyi, Enugwu, na Imo. A na-ahụkwa ndị na-asụ asụsụ Igbo na 

mpaghara steeti Delta na River.  Ndị Igbo bụ ndị a maara ka ndị na-agba mbọ nke ọma, n’ihi nke 
a, ma ndị bi n’obodo mepere emepe ma ndị bi n’ime ime obodo nwechara aka ọrụ dịka ndị ọrụ 

nka, ọrụ ugbo na ndị na-azụ ahịa. N’ala Igbo, nri kachasị pụta ihe bụ ji. A na-eme mmemme iri ji 

kwa afọ. Nri ndị ọzọ pụtara ihe n’ala Igbo bụ akpụ na ede. Tupu ọchịchị ndị ọcha, ndị Igbo, bi 

n’ama n’ama ma ha na-agbaso ọchịchị onye kwuo uche ya (Ugbor, 2012). Omenaala ha gbadoro 

ụkwụ na mpaghara nke onye ọ bụla si na ya, tụmadị ka o si gbasata ọrụ nka, 

ekpemekpe, usoro ọchịchị ọdịnaala, ewumewu na mmemme ndị ọzọ. N’ala Igbo, obodo eze ka 
pụta ihe bụ na mpaghara Nri, Agbor na Onicha, obodo ndị ọzọ na-agbadokarị ụkwụ na ndị ogbe, 

agbụrụ ma ọ bụ ọha obodo.  

 

Omenaala ndị Igbo bụ ihe dịbara site n’agba ochie, ma bụrụkwa ihe na-egosi ka ndị Igbo si ebi 

ndụ ha. Omenaala ndị Igbo pụtakwara nkwenye, mmeremme na ọdịnaala niile e ji mara ha. 

Nkwenye, mmeremme na ọdịnaala niile a, gụnyere asụsụ ha, agụmagụ ọnụ, ọrụ nka, ekike, nri, 

egwu, alụmalụ, enwemenwe, ekpemekpe, abamaba, usoro ọchịchị, echichi, ekele, akwamozu, 

amamihe ọdịnaala, ụzọ akụnụba (azụmụahịa), ọrụ nwoke na nwaanyị, igụ afọ, ịzu ahịa, ịgụ aha, 

ọnọdụ   ọjị n’ala Igbo, tinyere ụzọ nzịrịta ozi. Ege (2020) kọwara na omenaala ndị Igbo bụ ihe 

ịtụnanya na ndụ ha, nke na site n’isi mbido ndụ ha na ha ji ya kpọrọ ihe. Iji hụ na e nyefere 

omenaala a niile n’aka ụmụaka na eto eto mere e ji b guzobe agụm akwụkwọ ọdịnaala n’oge gboo 

(Nwadike,2002, Ege, 2020).  

 

Agụm akwụkwọ ọdịnaala bụ ọzụzụ e guzobere oge gboo a na-anata n’ebe ọ bụla onye nọ, dịka ebe 

a na-esi nri, ebe a na-arụ ọrụ ugbo, ebe a na-egwu egwu tụmadị n’egwu ọnwa, ebe a na-echu/aga 

mmiri, azụ ahịa na ebe ndị ọzọ (Nwadike, 2002). N’ihi na agụm akwụkwọ ọdịnaala a na-aga n’ihu 
bido n’ezinaụlọ ruo n’obodo site n’aka nne na nna, ndị otu ọgbọ, na ndị okenye mere Nwadike 

(2002) ji kọwaa na n’oge gboo, e nweghị onye bụ onye nkuzi, n’ihi na mmadụ niile bụ ndị nkuzi 

iji hụ na ụmụaka matara ihe niile gbasara omenaala bido n’ekele ruo na ndị ọzọ.  

 

N’ala Igbo n’oge gboo, omenaala dị n’ụdị a, a kọwapụtara n’okpuru. Ekele bụ nnukwu ihe n’ala 
Igbo. Nke a bụ maka na ndị Igbo hụtara ekele dịka ihe na-ezipụta nnukwu ugwu, nsọpụrụ, 

amamiihe, nke e ji egosi oge, ọnọdụ onye nọ na ya ma ọ bụ ihe ọ na-eme. N’oge gboo n’ala Igbo, 
nwata ọ bụla na-anata emume ngafe bido n’ili alọ, ibe ugwu, ịgụ nwa aha, ruo n’ime emume iru 
mgbede ma ọ bụ ịwa akwa tinyere alụmdi ma ọ bụ nwunye. Nke a bụ iji hụ na nwata nwetara 

ọgbụgba ndụ n’etiti ya na ala nakwa obodo, ịhụ na a nabatara nwata n’ezinaụlọ nakwa obodo. Ihe 

ọzọ bụ ịhụ na nwata natara ọzụzụ maka nkwụdosi ike n’oke na ọrụ, tụmadị ihe gbasara amamiihe 

ọdịnaala, isi nri, etu e si ebi mana echekwa ezinaụlọ, tinyere inwe ezi mmekọrịta na abamuru nke 

onwe na ọha obodo. 

 

Dịka o si gbasata ọchịchị ọdịnaala Igbo n’oge gboo, ọ bụ ọchịchị onye kwuo uche ya. Ọfọ bụ ihe 

nwere ọnọdụ na ya, n’ihi na ọ na-egosi ikikere ọchịchị na ikwu eziokwu.  Udeani (2017) 



kọwapụtara ihe gbasara ọfọ dịka nnukwu akara pụtara ihe n’ebe ọchịchị, nkwenye na ekpemekpe 

n’ala Igbo dị.  Ọnọdụ ọfọ na-apụta ihe  n’ọgbakọ tụmadị ebe a na-ekpe ikpe, ańụ iyi, ma ọ bụ  agba 

ndụ. Dịka o si gbasata asụsụ Igbo n’oge gboo, a na-ahụta ya dịka nnukwu ngwa ọrụ e ji enyefe 

amamiihe, omenaala na ọzụzụ niile n’aka ndị na-eto eto, ma nke a na-enyere ha aka n’ịsụ asụsụ 

Igbo nke ọma. Udenwa (2017) rụtụrụ aka na asụsụ bụ ebe mgbadoụkwụ omenaala mmadụ. 

Udenwa kọwara asụsụ dịka ngwa kachasị dị oke mkpa n’ebe ezimozi na mmekọrịta mmadụ na ibe 

ya dị. N’ịkwado okwu a, Udoka (2020) kọwara na asụsụ bụ ikike na nnukwu ngwa e ji echekwaba 

omenaala. Udoka gara n’ihu kọwaa na asụsụ bụ ihe iribama e ji amata agbụrụ mmadụ. 

 

N’oge gboo n’ala Igbo, ndị Igbo niile bụ ndị a maara nke ọma n’ebe ịgba mbọ dị, ma nke a mere 

ha ji azụ ahịa, enwekwa aka ọrụ dị iche iche (ọrụ nka na ụzụ, igbu egbugbu, ọrụ ugbo) ebe ha si 

egbo mkpa ha. Ege (2020) kọwara na nke a bụ maka na ndị Igbo enweghị nkwenye n’ịkpa ego 

ezighị ezi ma ọ bụ ịrịọ arịrịọ, n’ihi na onye ahụ ka a na-ahụta dịka efuru efu. N’oge gboọkwa n’ala 
Igbo, nwoke, nwaanyị, ụmụ agbọghọ, ndị ntorobịa na ụmụaka nwere ekike nke ha. Ebumnobi 

ekike ndị a bụ ikpuchi ahụ dịka ihe dị asọ, maka inweta ugwu kwesiri tụmadị ndị ụmụ agbọghọ a 

ga-alụ alụ. Ka o sila dị, a hụtara na e nweela mgbanwe n’ebe omenaala Igbo ndị a niile dị, ma 

mgbanwe a bụ nke na-edoghị anya ebe o si bịa ma onye nchọcha ga-achọ ịmata etu njekọrịta na 

mmekọrịta sitere na nzuruụwa si metụta omenaala Igbo taa.  

 

  Nsogbu Nchọcha  
Nzuruụwa bụ usoro e guzobere nwegoro ọnọdụ n’ebe ụzọ ebimndụ mmadụ dị iche iche dị, tụmadị 
ka o si gbasata ọnọdụ agụm akwụkwọ na omenaala. N’ihi nke a, a hụtara nzuruụwa ka ụzọ dị mfe 

e si emekọrịta mana egosi ihe onye, otu ma ọ bụ obodo ji kwụrụ tụmadị ka o si gbasata omenaala 

maka ndị ọzọ isite na ya wee hazie ebe ha riri mperi, ma kwụdosie ike na ya maka nchekwaba 

omenaala. Nke a mere na a tụrụ anya na ndị Igbo ga-esite na ya wee kwalite amamiihe, nka na 

omenaala ha niile tụmadị ebe a na-eme nkuzi na ọmụmụ omenaala n’ụlọakwụkwọ, maka inweta 

ezi ntọala ndụ ndị Igbo kwesiri, ịchekwaba omenaala Igbo nakwa imeta nke ọma n’ule omenaala 
n’ụlọakwụkwọ sinịọ sekọndịrị.  
 

Ka o sila dị, nkụzi na ọmụmụ omenaala Igbo bụ ihe na-edoghị anya ma ọ dị ire, n’ihi na ihe a na-

ahụ n’ala Igbo ugbu a agbadoghịzị ụkwụ n’omenaala Igbo e guzobere n’oge gboo. Nke a pụtara 

ihe n’emetaghị nke ọma ụmụ akwụkwọ n’ule omenaala Igbo. Ndị ụlọọrụ WAEC (2017 – 2019) 

kọwara na ihe e ji guzobe nkụzi omenaala Igbo bụ ịhụ na ụmụ akwụkwọ nwetara ezi ntọala na ya 

ma ihe a na-ahụta bụ ihe jọrọ njọ.  Onye isi WAEC kọwara na ọsịsa ụmụ akwụkwọ na-enye n’ule 
omenaala Igbo edoghịzi anya ma omenaala Igbo anọ n’ ọnọdụ nchekwaba, ka ọ bụ mkpochapụ. 

Onye isi WAEC gara n’ihu kọwaa na ọsịsa ụfọdụ ụmụ akwụkwọ na-enye n’ajụjụ a jụrụ ha, dịka 

ndị na-amaghị ihe gbasara omenaala Igbo, ebe ụfọdụ ji omenaala ndị mba ọzọ dị iche iche na-aza 

ajụjụ a jụrụ.  

 

Ihe ọzọ bụ na onye nchọcha chọpụtara na ndị na-eto eto anaghị akpa agwa ka ndị nwetara ntọala 

n’omenaala Igbo, ma nke a pụtara ihe n’iji asụsụ bekee hiri isi, ịgba ọtọ n’ụdị ekike ọgbara ọhụrụ, 

tụmadị ụmụ agbọghọ, amaghị esi nri, enweghị ugwu na nsọpụrụ na agwa ndị ọzọ dị njọ.  Site na 

agwa ndị a dị njọ a na-ahụta ndị na-eto eto na-akpa tinyere emetaghị nke ọma ụmụ akwụkwọ n’ule 
omenaala Igbo, e nwere ike   ịkọwa na o dochaghị anya ma ọ bụ mmetụta sitere n’ịhụta omenaala 

ndị mba ọzọ na-ebute nke a. Odoghị anya etu mmekọrịta a sitere na nzuruụwa si emetụta omenaala 



ndị Igbo. N’ihi nke a, ka onye nchọcha ji lebaa anya na mmetụta nzuruụwa nwere n’ebe omenaala 
Igbo dị taa.    

 

Mbunuche Nchọcha 

Mbunuche izugbe nchọcha a bụ ịchọpụta mmetụta nzuruụwa n’ebe nkụzi na ọmụmụ 

omenaala Igbo dị n’ụlọakwụkwọ sinịọ sekọndịrị dị na Ndịda Ọwụwa Anyanwụ Naịjirịa. Nchọcha 

a lebazịrị anya n’ihe a: 

1. ịchọpụta ụdị mmetụta nzuruụwa nwere n’ ebe omenaala Igbo ndị a dị taa. 

 

Ajụjụ Nchọcha 

1. Kedu ụdị mmetụta nzuruụwa nwere n’ ebe omenaala Igbo ndị a dị taa? 

 

Ụdị Nchọcha 

Ụdị nchọcha ọmụmụ a bụ usoro sovee nkọwa. Usoro sovee nkọwa dịka Nworgu (2016) si kọwaa 

bụ usoro e guzobere maka nnweta ihe nchọcha site n’inwe ezi nnyocha, nkọwa na mkpebi gbasara 

ihe omume ma ọ bụ etu ihe dị, mgbe a na-eme ya bụ nchọcha.  Onye nchọcha ñomiri ụdị nchọcha 

a ebe ọ bụ na nchọcha a nwere mmasị n’inwe ezi nnyocha na mkpebi gbasara mmetụta nzuruụwa 

nwere na omenaala Igbo taa dịka ihe agbamonwe dị mkpa na nchọcha a.  

           Nchọpụta 

            Ajụjụ Nchọcha 1 

Olee mmetụta nzuruụwa nwere n’ebe omenaala Igbo dị taa?                                                                                               

Nchọpụta onye nchọcha nwetara site n’ajụjụ ọnụ ọ gbara ndị okenye gbasara mmetụta nzuruụwa 

nwere n’ebe omenaala Igbo dị taa. 

 

                  Ajụjụ ọnụ 1:  E nwere mmetụta ọ bụla nzuruụwa nwere na nkwenye ndị Igbo dịka ekele, na  ịgụ 

aha? 

Mkpokọta ọsịsa:  

Ekele bụ ihe e ji egosi ugwu na nsọpụrụ n’ala Igbo,n’ihi ya, e nwere ekele dị iche iche e ji ezipụta 

oge na ọnọdụ n’ala Igbo, dịka ịbọla chi, ụtụtụ ọma, ndewo, daalụ ọrụ. Ka o sila dị, nzuruụwa e 

meela na ụmụaka ahụtaghị ekele dịka ihe bara uru n’etiti onwe ha ma ọ bụ ebe ndị okenye nọ. Nke 

a, mere na ekele ugbu a gụnyere “hi dad, hi mum, na ndị ọzọ tinyere na ọtụtụ anaghị ekele cha 

cha. Ọzọ dịka ibe ya bụ na ndị Igbo kwenyere na ihe a na-akpọ ‘afamefula’ bụ nke na-egosi na 

aha bụ ihe  e ji echekwa obi ma ọ bụ agbụrụ mmadụ. Ndị Igbo kwenyekwara na aha onye na-eso 

ya, ma nke a mere na aha a na-agụ nwata na-egosi ụdị agwa onye ahụ nwere. N’ihi nke a, aha a 
na-aba nwata na-ezi ozi na egosikwa ihe dịka ọnọdụ, ebe, oge, ụbọchị, nkwenye n’ala Igbo. Nke 
a mere na mgbe a bara mmadụ aha dịka Diọka, Ezeja, Okonta, na ọ bụ aha na-egosi agbụrụ. Mgbe 

a bara mmadụ Ositadịmma, Olisakwe, Chicheta ọ na-egosi ọnọdụ e ji mụọ mmadụ.  Mgbe a bara 

Okorie, Okafọ, Okeke, Okonkwo, ọ na-egosi ụbọchị ahịa a mụrụ mmadụ. N’otu aka ahụ, mgbe a 

bara mmadụ Ọhaji Ọgbọji, ọ na-egosi ụbọchịmmemme a mụrụ mmadụ. Ka o sila dị, nzuruụwa e 

meela na aha a na-aba ugbu a na-agbadokarị ụkwụ n’omenaala Bekee karịa omenaala Igbo. N’ihi 
nke a, ka ndị Igbo ji azazị aha na anaghị egosi ọnọdụ, agbụrụ/ebe, oge ma ọ bụ ụbọchị kama ọ bụzị 



aha dịka Terresy Philip, Andy Micheal, Som T, Andy Williams, ma nkea mere na aha mmadụ na-

efuzi. 

 

Ajụjụ ọnụ 2:  Kedu otu nzuruụwa si emetụta asụsụ Igbo? 

 

Mkpokọta ọsịsa:   
Ọ bụ naanị olundị dị iche iche ka ndị Igbo na-asụ n’oge gboo, n’ihi na e nweghị Igbo izugbe oge 

ahụ. Olundị a bụ ihe na-enye aka ịmata agbụrụ onye si na ya ma bụrụ ngwa nzụlite ụmụaka na 

inyefe omenaala n’aka ha. Tupu ndị ọcha a bịa, ederede Igbo e nwere bụ naanị nsibidi, ma nke a 

bụ ederede ndị nọ n’ otu nzuzo. N’ihi ya ọtụtụ mmadụ amaghị usoro ederede a ma ọ bụ ghọta ya 

beluso ndị so n’otu nzuzo ahụ. Mgbe ndị ọcha bịara ha wetara ịmụ amụmamụ etu e si agụ, ede na 

agbakọ, n’ala Igbo.  Ọ bụkwa oge ndị ọcha bịara ka e ji bido debe Igbo n’akwụkwọ.  Ndị ọcha 

mere ka ndị Igbo ji mata ihe bụ ịgụ akwụkwọ na uru ọ bara tinyekwara ịmata ihe bụ ngwa 

nkanaụzụ. Ka o sila dị, nzuruụwa mere na taa n’ala Igbo, ọ bụ onye na-asụ asụsụ Bekee ka a na-

ahụta ka onye mara ihe, wara anya, gụrụ akwụkwọ na onye e ji eme ọnụ. Nke a mere na ọ bụzị 
asụsụ Bekee ka e ji azụlite ụmụaka site n’ezinaụlọ ruo n’ụlọakwụkwọ. Ọ bụkwa asụsụ Bekee ka 

ndị Igbo ji enwe nzụkọ, azụ ahịa, ekpe ekpemekpe tinyere iji ya wee mee ihe ọmụmụ asụsụ Igbo 

n’ụlọakwụkwọ.  

 

                      Ajụjụ ọnụ 3: Kọwaa nhụtara nzuruụwa nwere n’ebe echichi ndị Igbo dị. 
                      Mkpokọta ọsịsa:  

N’ oge gboo n’ala Igbo, ihe mgbado ụkwụ ichi mmadụ echichi bụ agwa, mmadụ ịdị ọgọ, inwe 

ugwu na nsọpụrụ, ịkwụba aka ọtọ, ikwu eziokwu tinyere afọ ole nwata dị na-agbanyeghị ma o 

nwere nnukwu ego na akụnụba ma ọ bụ na o nweghị. Nke a mere na aha echichi mmadụ na-aza 

na-egosi ụdị ọrụ ọ na-arụrụ ndị obodo, dịka Ochendo, Ọnwa n’etiri ọha. Ka o sila dị, nzuruụwa e 

meela na echichi n’ala Igbo taa gbadoro ụkwụ n’ụdị ego na akụnụba mmadụ nwere na-agbanyeghị 
ụzọ o si kpata ego dịka ịgwọ ọgwụ ego, ịzụ ahịa ọgwụ ike, izu ohi ma ọ bụ agwa onye ahụ na-akpa 

maọ bụkwanụ afọ ole onye ahụ dị.  Nke a mekwara na aha echichi a na-aza taa n’ala Igbo anaghị 
egosi onye sitere agbụrụ Igbo. Aha echichi ndị a bụ ihe dịka ọzọpụrụ ili ego n’be Mandella, Eribe 
agwụgwụ na Thailand na ndị ọzọ. 

 

Ajụjụ ọnụ 4: Olee ihe i nwere ike ikwu gbasara nzuruụwa na agụmagụ ọdịnaala Igbo, dịka akụkọ 

ifo na ilu? 

    

Mkpokọta ọsịsa:   
                  N’oge gboo, agụmagụ ọdịnaala Igbo bụ nke a na-anata site n’agụm akwụkwọ ọdịnaala. Agụmagụ 

ndị a gụnyere akụkọ ifo, akụkọ okike, ilu, agwụgwa na ndị ọzọ.  Ọ bụ site n’agụmagụ ọdịnaala a, 

ka e si enyefe ụmụaka ntọala ebimndụ ndị Igbo maka ntozuoke na ibi ndụ kwesiri ekwesi. Ka o 

sila dị, nzuruụwa mere na a na-ahụta agụmagụ ndị a tụmadị akụkọ ifo dịka ihe agba ochie na-

enweghị uru ọ bara. Nke a bụ maka na e nweziri nkwenye na nzuruụwa ewetala ihe ndị ọzọ e ji 

anọrị oge na amụtakwa ihe ọ gbara ọhụụ dịka onyoonyo TV, igwe kọmpụta, ịntaneetị, ekwe ntị na 

ọwa nzikọrịta ozi ndị ọzọ. Ọzọ dịka ibe ya bụ na n’ihi na anaghị asụzị asụsụ Igbo mere na onweghị 
onye mara maka ilu Igbo nke ha ji amata mpụtara ilu okwu dị iche iche.  

 

Ajụjụ ọnụ 5: E nwere mgbanwe ọ bụla nzuruụwa wetara ebe  ewumewu ndị Igbo dị, dịka iru 

mgbede na     ime ọmụgwọ? 



 

Mkpokọta ọsịsa:  

Nzuruụwa wetara nnukwu mgbanwe n’ebe ewumewu ndị Igbo dị. Dịka o si gbasata iru mgbede 

ma ọ bụ ịwa akwa, a na-ahụtazi ya dịka omenaala mgbe ọchie. Ụmụnwaanyị na-eme mmemme iru 

mgbede ebe ndị nwoke na-eme emume ịwa akwa iji hụ na ha nwetara otu ọgbọ, natara ọzụzụ ga-

enyere ha aka ibi ezigbo ndụ maka ịlụ di ma ọ bụ nwunye na ịmata ọrụ dịịrị ha n’ezinaụlọ tinyere 

isonye n’otu na ọrụ obodo. Ka o sila dị, nzuruụwa mere na otu ọgbọ na-agbadozi ụkwụ n’etu e si 
wee kpata ego, ma ọ bụ lụta di nwere ego. Ọzọ dịka ibe ya bụ na ịnata ọzụzụ maka ibi ndụ ezinaụlọ 

bụzi nke a na-enweta site n’aka ndị gị na ha kpatara ego ma ọ bụ site na ngwa nkanaụzụ dị iche 

iche dịka onyoonyo TV, intaneetị, na ọwa nzikọrịta ozi (fasiboku, wasapụ, istagramụ).  

Dịka o si gbasata ile ọmụgwụ, ọ bụ oge ezumike nwaanyị mụrụ nwa n’ebe ọrụ ezinaụlọ na ọrụ ya 

dịka nwunye dị, mana nzuruụwa mere na ezumike adịghịzịrị nwaanyị mụrụ nwa n’ebe ọrụ ezinaụlọ 

dị maka igbo mkpa ya tinyekwara ọrụ ya dịka nwunye.  

 

                       Ajụjụ ọnụ 6:  Nzuruụwa e nwere mmetụta n’ebe alụmalụ n’ala Igbo dị? 

Mkpokọta ọsịsa:   
N’oge gboo, alụmalụ dị oke mkpa nke na a tụrụ anya na nwokorobịa na nwagbọghọbịa ọ bụla ga-

alụrịrị di ma ọ bụ nwunye tụmadị mgbe ndị ọgbọ ya na-eme nke a, iji gbanarị ịkpọ onye ahụ 

efurefu ma ọ bụ ajọ nwa. Nke a mere na nwoke ma nwaanyị na-akpa ezi agwa, tụmadị ndị nwaanyị 
tinyere ịhụ na ha amaghị nwoke ọ bụla tupu ha lụọ di. Na nkwenye ndị Igbo n’oge gboo, 
ụmụnwoke nwere akụnụba ma ọ bụ ndị chiri echichi tinyere ndị eze na-alụ ọtụtụ ụmụnwaanyị, iji 
gosi ogo akụnụba tinyere inyeaka ibelata ọnụọgụ ụmụ agbọghọ, tinyere ka nwoke hapụ ile anya 

n’iro. Ọzọ bụ na alụmalụ n’ala Igbo nwere usoro e ji eme a, bido n’ịjụ ajụjụ gbasara nwaanyị na 

nwoke chọrọ ịlụ onwe ya wee ruo n’ịkwụ ụgwọ isi, ịga ije di, ịgba nkwụ  na ịla n’ụlọ di. Nzuruụwa 

mere na ọtụtụ ụmụokorobịa na ụmụ agbọghọbịa anaghị ebi ezi ndụ ga-enyere ha aka ịlụ di ma ọ 

bụ nwunye, nke na ọtụtụ na-emezi enyi nwoke na nwaanyị. Ndị ụmụ agbọghọ na ụmụokorobịa na 

– esitezi n’ọwa nzikọrịta ozi achọta onye ha ga-alụ na-agbanyeghị ebe onye ahụ si, ma ọ bụ ihe ọ 

na-arụ. Nke a mere na ha na-ebinyere nwoke ma dị ime na-alụghị alụ, tinyere na ihe ha na-akpọ 

onwe ha bụzi bebi, beb, honey karịa obidiya, odoziakụ e ji mara nwaanyị n’oge gboo. Nzuruụwa 

mere na alụmalụ agbadoghịzị ụkwụ n’otu ọgbọ n’ihi na ụmụnwoke na-alụ nwaanyị mgbe ọ bụla 

ha kpatara ego.  

 

                         Ajụjụ ọnụ 7:  
                         Kedu ihe i nwere ike ikwu gbasara nzuruụwa na ekpemekpe ndị Igbo? 

Mkpokọta ọsịsa:   
N’oge gboo, ọ bụ chi dị iche iche dị n’ụdị apịrịapị na ụdị akpụrụakpụ ka ndị Igbo na-efe, bụ nke 

ha na-atụ egwu na asọpụrụ n’ihi na ọ na-egbo mkpa ha ọsọọsọ. Ka o sila dị, e nwere nkwenye 

ụfọdụ dị n’ekpemekpe ndị Igbo oge ahụ dịka iji mmadụ chọọ aja. Nzuruụwa sitere n’ekpemkpe 
Bekee mere na anaghịzị e ji mmadụ achụ aja, kama na ajọ agwa na-atụghị ụjọ ime ihe ọjọọ juziri 

ebe niile. 

 

Ajụjụ ọnụ 8:  Nzuruụwa o nwere mmetụta n’ usoro ọchịchị ndị Igbo? 

Mkpokọta ọsịsa:   



N’oge gboo, anaghị azọ eze azọ n’ihi na ọ na-eru eru site n’agbụrụ, ndị chiri echichi na-enwe 

ugwu na nsọpụrụ n’ihi na ha na  – ekwu ezi okwu maka ọfọ ha ji. N’ihi nzuruụwa a na-azọzị 
eze azọ, ma nke a mere na eze ugbu a na-agbado ụkwụ n’ọkwa akụnụba onye ahụ n’agbanyeghị 
ebe o si kpata ego ya. 

 

                     Ajụjụ ọnụ 9:  Nzuruụwa o nwere mmetụta n’ebe nkụzi na ọmụmụ ọrụ nkanaụzụ ndị Igbo dị? 

    

Mkpokọta ọsịsa:  

Ọrụ nkanuụzụ so n’otu ọrụ e ji mara mpaghara ala Igbo ụfọdụ n’ihi mbọ ha na-agba maka inweta 

ngwa ọrụ ugbo nakwa nke e ji arụ ọrụ ezinaụlọ tinyere inweta ego e ji egbo mkpa. Ọrụ nkanuụzụ 

ndị a gụnyere ọgụ na mma dị iche iche.  Ka o sila dị, nzuruụwa mere na ọrụ aka a mara nke ọma 

bụzi isite na ngwa kọmpụta nweta ego, bụ nke a na-akpọ yahoo.  

 

                   Ajụjụ ọnụ 10: Kedu ihe i nwere ike ikwu gbasara nzuruụwa na ekike ndị Igbo? 

Mkpokọta ọsịsa: N’oge gboo, isi sekpụntị ndị nwoke na ndị nwaanyị ji eyi akwa bụ iji wee 

kpuchie ahụ ha, ma nke a ga-abụ akwa ga-enye ha ohere ịrụ ọrụ ugbo. Ọ bụ àkà ka ụmụaka na-eyi 

n’ukwu, n’ihi na o nweghị ihe ha na-ekpuchi. Nzuruụwa mere na ụmụokorobịa na ụmụ agbọghọbịa 

na-agba ọtọ site n’iyi nke a na-akpọ ‘saging’, na mini skirt ma ọ bụ ‘bompshọt’. 
 

Ajụjụ ọnụ 11:  Nzuruụwa e nwere mmetụta n’ebe nri ndị Igbo dị? 

 

Mkpokọta ọsịsa:  

Ndị Igbo bụ ndị nwere nri ọdịnaala dị iche iche ha na-esi bụ nke gụnyere Ji, ụkwa, osikapa, ọkpa, 

abacha, ede, ọna, akịdị/agwa, fịọfịọ/agbụgbụ, na ndị ọzọ, tinyere ụdị ofe dị iche iche dịka ofe ọha, 

ofe egwusi, ofe ọgbọnọ, na ndị ọzọ.  Nri ndị a niile ka a tụrụ anya na nwagbọghọ ọ bụla ma ọ bụ 

nwaanyị nọ na di ga – ama etu e si esi ha nke ọma, mana nzuruụwaa mere na ọ bụ nrị ndị Bekee 

na-eye ọsọọsọ ka ụmụ agbọghọ mara esi taa, dịka indomi na supagetini.  

Ajụjụ ọnụ 12: Olee ihe i nwere ike ikwu gbasara nzuruụwa na enwemenwe ndị Igbo, dịka ala? 

Mkpokọta ọsịsa:  N’ala Igbo, ala bụ otu enwemenwe kachasị dị oke mkpa, nke mere na a na-

enwekọ ya ọnụ tinyere na anaghị ere ya ere.  Nzuruụwa mere na ọtụtụ mmadụ anaghịzị enwekọ 

ala ọnụ, tinyere na a na-erezi ala ere. 

Ajụjụ 13: E nwere mmetụta ọ bụla nzuruụwa nwere n’ ebe usoro ọjị n’ala Igbo dị? 

Mkpokọta ọsịsa:  

N’ala Igbo, ọjị bụ osisi nwere ugwu na nsọpụrụ nke na e nwere usoro e ji eche ya, agọzi ya, awa 

ya tinyere eke ya, ma usoro ndị a niile nwere nsọ ọ na-asọ. Anaghịkwa e ji asụsụ Bekee agọ ọjị.  
Nzuruụwa mere na ọtụtụ ọgbakọ tụmadị nke ndị ekpemekpe na ndị ntoroọbịa na-anaghị agbaso 

usoro ndị a , tinyere na e ji asụsụ Bekee agọ ọjị.  
 

Ajụjụ ọnụ 14: Kedu ihe i nwere ike ikwu gbasara nzuruụwa na mmemme ndị Igbo dịka iri ji ọhụrụ 

na ọfala? 

 

Mkpokọta ọsịsa: N’ala Igbo, a na-eme mmemme dị iche iche ma nke kachasị pụta ihe bụ 

mmemme iri ji ọhụrụ, n’ihi na o zuru ala Igbo niile ọnụ. Nke a bụ nke a na-agbaso ụzọ ọdịnaala 



eme iji kelee ala na chi mere ka ji ha mee nke ọma.  Nzuruụwa mere na nsọ na mmeremme ọdịnaala 

Igbo anaghị apụtazị n’ụdị ọ dịbu na mbụ. 

 

Ajụjụ ọnụ 15: Kọwapụta mmetụta nzuruụwa nwere n’ebe amamiihe ọdịnaala Igbo dị. 

Mkpokọta ọsịsa: Amamiihe ọdịnaala Igbo bụ otu omenaala Igbo gbadoro ụkwụ na ọrụaka ụfọdụ 

e ji mara ndị Igbo. Amamiihe ọdịnaala ndị a gụnyere ikwe akwa, ịkpụ ihe ọkpụkpụ, ite nkwụ, igbu 

egbugbu dị iche iche dịka uri tinyere ụmụmgbọrọgwụ dị iche iche e ji agwọ ọrịa. Ka o sila dị, 
nzuruụwa mere na anaghị atinyezi uchu n’ebe amamiihe ọdịnaala ndị a dị, tụmadị ka o si gbasata 

igbu egbugbu dịka uri, kama ọ bụzi ‘tatoo’ ka na-egbu. Ọzọ bụ na ụmụ mgbọrọgwụ aka a na-

ahụtazi ka ihe agba ochie, n’ihi na nkwenye bụ na ọrịa ọ bụla bụ ọgwụ Bekee naanị na-agwọ ya. 

 

Mkparịta ụka 
Ihe e nwetara site na nchọcha e mere (ajụjụ ọnụ) gosiri na nzuruụwa nwere mmetụta nnukwu n’ebe 
omenaala Igbo dị taa. Omenaala Igbo dịka ọnatara nke agbụrụ bụ mkpokọta ọnụ ihe niile gbasara 

ekpemekpe, agbụrụ mmadụ, akara njirimara, asụsụ, egwu, akụkọ ifo, mmemme, ụdị nri, ekike, 

agụmagụ e ji mara obodo nke ọ bụla n’ala Igbo. Nchọcha gosiri na nzuruụwa wetara nnukwu 

ngwakọta na mgbanwe n’ụzọ ebimndụ ndị Igbo niile a, nke na ha na-ahapụzi omenaala eme 

omenelu. Nchọcha a yitere nchọcha Okeke (2020) bụ onye chọpụtara na ụmụ akwụkwọ ma ndị 
nwoke na ndị nwaanyị anaghị agba mbọ n’ọrụ  na nka ndị Igbo  kwesiri na ha ga-ama bụ nke ga-

enyere ha aka n’obibi ndụ ha. Nchọcha a yitere nchọcha Iwulo (2021) bụ onye kọwara na site n’ihe 
a na-ahụta n’ebe ụmụaka Igbo dị taa, na ọ bụ ihe mgbawa obi n’ụdị ekike ha na-eke, ụdị amaghị 
ihe gbasara asụsụ Igbo tụmadị ilu okwu, tinyere enweghị ugwu na nsọpụrụ nakwa amaghị esi nri 

ọ bụla belụsọ nri oghe ngwa ngwa. 

 

Ihe nchọpụta a na-egosi bụ na o were anya na ọ bụ nzuruụwa nyereaka nnapụ ụmụafọ Igbo na-eto 

eto ezi amamiihe gbasara omenaala Igbo niile. N’ala Igbo ugbu a, e nweghị ugwu na nsọpụrụ na-

esite n’aka ụmụ na-eto eto dịka o si gbasata ekele na nrube isi nye ndị nne na nna, ndị nkuzi, nakwa 

ndị bụ okenye n’ala Igbo. O nweghị ọrụ ụmụaka doro ha anya, sọ ihe ha mara bụ ihe gbasara oke 

ha, bụ nke ha ji oke ọchịchọ eme. Ọnọdụ a mere na ha akwụdosighị ike n’ịgba mbọ dịka ụmụafọ 

Igbo.  

 

Mmechị  
Ndị Igbo dịka ndị bi na mpaghara Ọwụwa Anyanwụ Naịjirịa, bụ ndị nwere omenaala mara mma 

ha na-enyefe n’aka ndị na-eto eto maka inweta ntọala ebimndụ ga-eme ka ha zuo oke n’ụdị mmadụ 

ma baara onwe ha na ọha obodo uru. Ka o sila dị, nzuruụwa nwere mmetụta na omenaala ndị Igbo 

niile ugbua, ma nke a mere na a hapụrụ omenaala na-emezi omenelu. 

 

Ịtụ alo 

N’ihi ihe ndị a chọpụtara n’elu, onye nchọcha tụtara alo ndị a:  

1. Ndị nne na nna ga-agba mbọ ịhụ na ha na-enyefe ntọala ebimndụ nd[ Igbo n’aka ụmụaka 

ha, bido na - ime ka ha na-asụ asụsụ Igbo tinyere ịkọrọ ha akụkọ ifo na ihe mmụta d[ n’ime 
ya. 

2. Ndị nne na nna ga na-akpọ ụmụaka ha aga mmemme omenaala n’obodo dịka ebe a na-alụ 

nwaany[, echi echichi na nd[ ọzọ. 



3. Ndị eze ọdịnaala obodo ọ bụla ga-ahụ na ha na-achịkọba ọgbakọ, ebe a ga-anọ wee na-

akọwara ụmụaka na-eto eto ihe gbasara omenaala ha maka inyefe na nchekwaba omenaala 

ndị ahụ. 

4. Ndị nne na nna ga na-ebindụ na-ezipụta nkwenye na omenaala Igbo. 

5. Ndị obodo ga-amalite ihe gbasara egwu ọnwa iji kpọlite agụmagụ ọdịnaala ọzọ.  

